MARCO HISTÓRICO DE XENOFONTE ( 430-355 a.C.)

1. INTRODUCIÓN

A vida de Xenofonte transcorre ó longo do que se chama época clásica da historia de Grecia, época marcada pola hexemonía ateniense e a posterior decadencia trala derrota desta polis na guerra do Peloponeso. Así mesmo é importante destacar que este declive político non se corresponde cun declive cultural máis ben todo o contrario: moitos dos artistas, escritores, científicos etc... levan a termo as súas obras durante esta época.

2. GUERRA DO PELOPONESO (432-404 a.C.)

a) A Liga de Delos: despois das Guerras Médicas –1ª metade do S.V a.C.- formouse a Liga de Delos con Atenas á cabeza e coa idea de unir forzas para loitar co Imperio persa en caso de que volvera haber un enfrontamento. Cada polis aportaba un tributo para costear o mantemento dun exército e unha flota capaces de rexeitar un posible ataque persa. Estas aportacións depositábanse na illa sagrada de Delos nun principio, pero despois pasaron directamente a Atenas.

Grazas a isto Atenas medrou moito o que provocou o recelo doutras polis especialmente de Esparta.

b) Causas da guerra: 

i. Crecemento do poder ateniense e temor que esto suscitou sobre todo entre os peloponesios; 

ii. Conflicto de Corinto –colonia espartana- con Corcira. Os atenienses apoiaron a Corcira e os espartanos a Corinto; 

iii. División das polis gregas entre as que apoiaban a Atenas e as que apoiaban a Esparta.

c) Evolución da guerra: 

i. PRIMEIRO PERÍODO: ambos bandos dedicáronse a invadir e asolar os territorios inimigos. Atenas, seguindo o plan de Pericles, tentou converterse en dona do mar.

 Estes plans víronse frustrados coa merma da poboación a causa dunha peste que tamén acabou co propio Pericles –429 a.C.- Este feito marcou o desenvolvemento da guerra. 

Cleón sustituíu a Pericles na seguinte década en Atenas ; ningún dos bandos se impuso.

No ano 421 a.C. asínase a Paz de Nicias , prevalecendo a idea dos que preferían chegar a un acordo.

ii. SEGUNDO PERÍODO: ós seis anos de asinar a paz, renaceu o conflicto. Alcibíades, ateniense rico e atractivo, convenzou os seus concidadáns de tratar de conquistar Sicilia  onde había importantes colonias dos pelopenesios. Esta empresa xa non a levou Alcibíades a cabo porque foi acusado de impiedade e fuxiu a Esparta. Foi Nicias quen dirixiu o asedio e sufriu unha derrota clave na evolución da guerra –414 a.C.-. A flota ateniense foi destruída e os soldados pereceron ou quedaron prisioneiros. 

iii.  TERCEIRO PERÍODO (Aquí comezan as Helénicas): No ano 411 os oligarcas atenienses toman o poder impoñendo a un grupo de tiranos que están á fronte das institucións. Esta situación só dura uns meses. Probablemente Xenofonte estivo a favor deste goberno, dado a súa tendencia filoespartana.

No 410 restablécese a democracia, o regreso de Alcibíades, a reconstrucción da flota e unha certa recuperación militar ateniense. 

Pero de novo Alcibíades é desterrado; Esparta alíase cos persas e constrúe unha gran flota coa axuda destes. Este feito, xunto coa pericia de Lisandro –o novo xeral espartano- será determinante no desenlace da guerra do Peloponeso.

A derrota final de Atenas chega no 404 a.C.. Os espartanos vencen na batalla de Egospótamos e sitian Atenas. Os atenienses aguantan a situación todo o inverno pero na primavera réndense incondicionalmente.

As condicións impostas polos espartanos son moi duras: destruír os muros Longos que unían a cidade co Pireo –porto de Atenas-, entregar case todos os barcos, instauración de gobernos oligárquicos en sustitución dos democráticos en todas as polis.

Deste xeito, en Atenas instaurase o goberno dos Trinta Tiranos. 

Probablemente Xenofonte estivo entre os atenienses contentos coa caída do sistema democrático.

3. GRECIA DESPOIS DA GUERRA DO PELOPONESO

As Constitucións democráticas foron sustituídas por gobernos oligárquicos en Atenas e as polis aliadas. 

En Atenas, concretamente, tomaron o poder, apoiados por Esparta, os Trinta Tiranos, os cales cometeron todo tipo de abusos –condea a morte de opositores, exilios, expropiacións ...-. O descontento xeralizado desembocou nunha guerra civil que ganaron os partidariosda volta da democracia.

Tamén nas demais polis se produciron sublevacións. Esparta, desesperada ó non poder manter a súa hexemonía, volve recorrer ós persas entregándolle a cambio do seu apoio as polis gregas de Asia Menor.

Esta alianza desprestixiou aínda máis a Esparta que tamén tiña problemas internos –corrupción, descenso demográfico ...-

Para empeorar a situación prodúcese unha guerra aberta contra Persia. As polis gregas de Asia Menor apoiaron a Ciro contra o seu irmán, o rei Artaxerxes –asunto da Anábase-. Esta expedición fracasou pola morte de Ciro, pero seviu para que os espartanos deducisen que podían derrotar os persas e conseguir a independencia das polis gregas de Asia Menor que previamente lle cederan a Persia.

En medio desta campaña, chega a guerra contra Tebas, Corinto, Argos e Atenas. Esparta é derrotada en Asia e debilítase cada vez máis a súa posición en Grecia.

Tebas e os seus aliados invadiron o Peloponeso e venceron aos espartanos. A hexemonía de Tebas durará tan só uns anos.

Coa decadencia de Tebas –362 a.C.- remata o ciclo histórico da Grecia clásica e neste punto rematan tamén as Helénicas. 

En todo este tempo non se conseguiu a unión da totalidade do territorio grego, ó máis que se chegou foi a que unha polis ostentase a hexemonía sobre as demais.

Esta unión comezará co reinado de Filipo II de Macedonia e culminará co seu fillo Alexandre Magno.

4. XENOFONTE E SÓCRATES

A vida e, sobre todo, a morte de Sócrates son un claro indicador da situación de Atenas despois da guerra do Peloponeso.

Despois duna vida exemplar, en 399 a.C. presentouse contra el unha acusación de impiedade. Durante o proceso xudicial, por coherencia e dignidade, negouse a implorar o perdón recoñecéndose culpable, co cal evitaría a pena de morte. El sempre defendera as leis e tamén cando van contra el mantén a súa postura de acatalas.

Incluso se negou a fuxir tal e como lle propuxeron os seus amigos e discípulos, os cales prepararan todo para librar como fose o seu mestre dunha morte inxusta..

Finalmente Sócrates cumpliu a pena e bebeu a cicuta, dando unha última lección ós seus seguidores, entre os que se contaban Alcibíades, Xenofonte e Platón.

Sócrates naceu no ano 470 a.C. e formouse cos filósofos sonios e os sofistas. A súa participación na política foi sempre para defender a democracia; nunca colaborou cos Trinta Tiranos tras a guerra do Peloponeso.

Adicouse ó encino sen cobrar. Defendía unha virtude interiorizada e moi esixente, insensible ó poder, á riqueza ou á consideración social. Enfrontouse ó amoralismo dos sofistas.

A súa célebre frase “Só sei que non sei nada” constituía o seu punto de partida para a busca da verdade.

Unha parte da acusación que o levou á morte –corrupción da mocidade- non deixaba de ter algo de certo, xa que Sócrates influíu coas súas ideas en moitos mozos da época, entre eles Xenofonte.

Xenofonte frecuentou dende mozo o círculo de amigos de Sócrates pero sen adicarse á filosofía, como outros discípulos do filósofo –Platón o máis coñecido-.

Conta Dióxenes Laercio que un día, antes de coñecerse, lle preguntou Sócrates a Xenofonte onde podía comprar algúns obxectos correntes e o mozo respondeulle axeitadamente; despois preguntoulle onde podía encontrar homes bos e Xenofonte xa non soubo responder. Entón o filósofo díxolle: “Ségueme” e a súa amizade cegaría ata o fin da vida de Sócrates.

Durante o xuízo que acabou coa pena de morte de Sócrates, Xenofonte non estaba en Atenas, senón que coincide coa expedición de Ciro. O caso é que,rematada a expedición, Xenofonte non regresa a Atenas quizais porque non tiña ganas de ver de  novo a cidade que fora quen de cometer tal inxustiza contra o seu amigo e mestre.

Varias obras de Xenofonte teñen como protagonista ou referente a Sócrates: Económico, Banquete, Apoloxía de Sócrates, Recordos de Sócrates. Todas elas co obxecto de transmitir como era, como pensaba ou como di expresamente nos Recordos “mostrar como axudaba os compañeiros con palabras e feitos”.

5. ALCIBÍADES (c. 450-404 a.C.)

En palabras de Xenofonte foi “o máis disoluto e insolente dos personases da democracia”. 

Proviña de familia nobre, casou coa filla do máis rico da Hélade, foi instruído por Pericles e Sócrates e tratou de persuadir ó resto de que era unha especie de superhome.

Destacou dende moi novo, sendo elixido estratego antes de ter a idade legal. As súas ansias de poder levárono a convencer os atenienses primeiro de romper a tregua con Esparta e despois de organizar unha expedición contra Sicilia en plena guerra do Peloponeso. Porén, non puido levala a termo porque foi acusado dun acto de impiedade –decapitación dos hermas en Atenas e burla dos misterios de Eleusis-.

Escapou a Esparta e tamén alí se meteu en problemas; tras unha breve alianza co persa Tisafernes, regresou a Atenas no 411 a.C. Tampouco esta vez foi a definitiva e novamente tivo que fuxir de Atenas tras unha derrota contra Esparta.

Refúxiase en Tracia onde morreu asasinado probablemente por orde de Esparta.

Xenofonte adícalle varias pasaxes nas Helénicas, dando conta dos seus cambios de bando: Atenas, Esparta, Persia.

